
URREGINTZA

Prozesio-gurutzea 

Zilarrez eta zilar urreztatuz egindako prozesio-gurutzea. Etxabarri-Ibiñako parrokiakoa zen 
eta katedralak bereganatu zuen XX. mendearen hasieran. Ez du egile-markarik, baina, estiloari 
dagokionez, obra manieristatzat har daiteke, XVI. mendearen amaierakoa edo XVII. mendearen 
lehen laurdenekoa, eta litekeena da jatorri amerikarrekoa izatea. Ebakidura angeluzuzeneko beso 
zuzenak ditu, eta obalo-formako gehigarriak amaieran, lore-itxuran amaitzen den balaustre batez 
errematatuak. Dekorazio-elementuen artean, hauek aipa daitezke: jabaloi pomodunak, kostilak, eta 
argimutil-itxurako erremateak, pieza egin zen garaian ohikoak.

Ikonografiari dagokionez, gurutzearen erdian Kristo gurutziltzatuaren irudi bat dago, eta haren 
gainean, Espiritu Santua uso itxuran. Atzealdean, Santa Klara dago, paisaia bat irudikatzen 
duen hondo baten gainean; beso horizontalean, bi ebanjelista daude, San Joan eta San Markos; 
eta bertikalean, San Lorentzo, San Migel eta San Sebastian. Magoila (edo makoila) ere badauka 
?gurutzearen oinarriko pieza?, forma arkitektonikoa eta lau angeluko profila dituena, eta kanoi 
zilindro bat, prozesioan ateratzeko orduan haga ezartzen zaiona. 

Egilea: Anonimoa.
Data: XVI. mendearen amaiera edo XVII. mendearen lehen laurdena
Teknika: Zilar eta zilar urreztatua
Neurriak: 97,5 x 49 x 12,5 cm
Kokapena: Elizbarrutiko Arte Sakratuaren Museoa (Vitoria-Gasteiz)

